
Pyetje-përgjigje 

Hoxhë Lulzim Perçuku – Marrë nga derset live - 

Transkriptim 

1.Familja bëjnë presion në çështje të fesë, si të veproj? 

Duhet bërë durim. Në këtë rast ti je mjeku e ata pacientët e 

tu. Andaj nëse mjeku nuk tregohet i durueshëm me 

pacientët e tij, dështon. Mjeku së pari e kontrollon pacientin, 

pastaj ia jep diagnozën dhe në fund ia përshkruan ilaçin 

adekuat. Njashtu dhe ti që je person i udhëzuar (në fe), duhet 

t'i llogaritësh kështu njerëzit me të cilët ke punë, sidomos 

familjarët. Kështu vëren se ku është problemi pse ata nuk e 

pranojnë shërimin (d.m.th. udhëzimin). Ka mundësi që 

shkak i kësaj të jenë dyshimet që kanë në fe. Lehtë është të 

fitohen dyshime ndaj fesë, me një klikim, duke lexuar akuza 

e shpifje nga media. Duhet përpjekur që nga ky aspekt t'i 

shërosh ata dhe të tregohesh i durueshëm duke e ditur se 

nëse ti bëhesh shkak që ata të udhëzohen, do të kesh 

shpërblim të madh tek Allahu, e sa herë që ata veprojnë 

vepra të mira pas udhëzimit, një pjesë e shpërblimit do të 

vije tek ti. Shtesë në këtë, ti e ke për obligim t'i këshillosh 

për t'u udhëzuar. Allahu thotë: “Për kohën! Me të vërtetë, 

njeriu është në humbje, përveç atyre që besojnë dhe bëjnë 

vepra të mira, i këshillojnë njëri-tjetrit të vërtetën...” Asr 1-

3. Nëse nuk do që të jesh prej të humburve atëherë gjithsesi 

duhet të jesh thirrës në fenë e Allahut. Në atë që ke mësuar, 

besuar dhe vepruar, duhet t'i thërrasësh edhe të tjerët. Këtë 

e ke obligim prej Allahut. Dhe vazhdon “...e i këshillojnë 

njëri-tjetrit durimin.” Kjo rrugë kërkon durim.  



Ajo që të ndihmon më së shumti që të jesh i durueshëm, 

është mësimi/leximi i jetëshkrimit të Muhamedit salAllahu 

alejhi ue selem (sirës), duke parë se sa shumë ka qenë i 

durueshëm me popullin e tij. Njerëzit kanë nxitur fëmijët 

dhe të çmendurit e tyre për ta gjuajtur Pejgamberin salAllahu 

alejhi ue selem me gurë, por ka bërë durim dhe ka thënë: “O 

Allah, falja popullit tim se ata nuk dinë (se kjo në të cilën po 

i thërras është e vërteta e shpëtimi)!” Madje Allahu ia ka 

dërguar engjëllin e kodrave dhe i ka thënë se mund të bëjë 

bashkë kodrat dhe t’i shkatërrojë vendbanimet e Taifit, por 

ai i ka thënë jo sepse ndoshta prej tyre dalin njerëz që e 

adhurojnë Allahun. Këtu është treguar i durueshëm dhe nuk 

e ka lutur Allahun t'i shkatërrojë. Pas vdekjes së Pejgamberi 

salAllahu alejhi ue selem kur njerëzit kanë filluar të dalin prej 

Islamit, grupe-grupe ashtu siç kanë hyrë në Islam, vetëm në 

tre vende ka mbetur i fortë Islami: në Meke, në Medine dhe 

në Taif. Andaj sa më shumë që tregohemi të durueshëm në 

këtë rrugë, aq më shumë do të kemi sukses.  

Duhet parë se ndoshta problemi tek ta janë epshet/dëshirat 

për pasuri, andaj i shëron nga ky aspekt duke ua shpjeguar 

realitetin e kësaj jete, se ajo është kalimtare dhe e 

përkohshme, nuk duhet të kapemi pas saj ngase na pret bota 

tjetër dhe atje do ta marrim shpërblimin e dënimin. 

2.A janë sprovat pasojë e mëkateve? 

Çdo sprovë që na godet është për shkak të asaj që e kemi 

vepruar prej mëkateve. Nuk është fjala vetëm për mëkatet e 

jashtme, si: shikimi në ndalesa, të folurit e keq etj. Por 

shpesh herë njeriu ka edhe mëkate të brendshme, si: 

mendimi i keq ndaj Allahut, mos mbështetja siç duhet tek 



Ai, mos durimi me zemër (por veç me gjuhë) etj. Të gjitha 

kanë pasoja. Nëse Allahu na dënon me sprovime kjo është 

shumë mirë për ne ngase me këtë do të na pastrojë nga 

mëkatet. Kjo është mirësi prej Tij nëse ne tregohemi të 

durueshëm në ato sprova me të cilat jemi goditur. Kështu, 

Allahu do që të dalim në Ditën e Gjykimit të pastër para Tij 

nga mëkatet. Nuk duhet parë sprova si diçka e keqe. Është 

e vërtetë se është e vështirë përballimi i sprovës, por nëse 

tregohemi të durueshëm, kjo është mirësi e madhe. Kishte 

nga selefi që nëse nuk sprovoheshin një kohë, shikonin 

gjendjen e tyre se pse nuk janë sprovuar se ndoshta nuk 

është mirë diçka me ta. Pejgamberi salAllahu alejhi ue selem 

ka thënë: "Kur Allahu e do dikë, e sprovon." Dhe ka thënë: 

"Kur dëshiron ta dëgjojë lutjen e dikujt të bërë me përgjërim, 

e sprovon." Nëse sprova të kthen kah Allahu, me lutje, me 

pendim, duke e ditur se kjo është pasojë e mëkateve që ke 

bërë dhe kërkon falje, atëherë kjo është mirësi. E nëse ajo të 

largon nga Allahu, për shkak të mendimit të keq ndaj 

Allahut- ngase shumë njerëz kur sprovohen mendojnë se 

Allahu i ka poshtëruar e nënçmuar me këtë e ndërsa të 

tjerëve po u jep-, duke e parë sprovën me sy negativ, atëherë 

kjo vërtetë është sprovë për të dhe fenë e tij. Sprovat 

gjithsesi janë pasojë e mëkateve, porse dikë Allahu e 

sprovon jo për shkak të mëkateve porse për t'ia ngritur 

shkallët në xhenet, ashtu siç ka ndodhur me Pejgamberët të 

cilët i ka sprovuar më shumë sesa pjesën tjetër të njerëzve, 

edhe pse ata (Pejgamberët), nuk kanë pasur mëkate, kjo që 

ata të tregojnë durim dhe të tjerët t'i marrin për shembull se 

si duhet bërë durim në sprova, por edhe që t'i ngritë në 

xhenet ngase për durimtarët ka shpërblim të madh, thotë 

Allahu: " Vetëm ata që janë të durueshëm, do të shpërblehen 



pa masë”. Zumer 10. Askush nuk mund ta llogarisë dhe 

masë këtë shpërblim. 

3.A lejohet të thuhet më shumë se dy herë "Rabbi gfirli 

Rabbi gfirlii" mes dy sexhdeve në namaz? 

Nuk prish punë të thuash sa të duash. Ajo që është 

transmetuar se Pejgamberi salAllahu alejhi ue selem ka thënë 

"Rabbi gfirli Rabbi gfirli" dy herë në mes dy sexhdeve, nuk 

tregon kufizim. Mund të thuash një herë, dy herë e më 

shumë. Madje Pejgamberi salAllahu alejhi ue selem kur ka 

falur namaz nate në një rast, e ka zgjatur leximin e Kuranit 

(në kijam), po ashtu aq e ka zgjatur rukunë, qëndrimin pas 

rukusë, sexhden dhe po aq apo përafërsisht e ka zgjatur edhe 

qëndrimin mes dy sexhdeve, ku dhe e ka përsëritur 

vazhdimisht dhikrin "Rabbi gfirli Rabbi gfirli..." Është mirë 

që leximi i Kuranit, rukuja, qëndrimi pas rukusë, sexhdeja 

dhe qëndrimi pas sexhdes të bëhen përafërsisht njëjtë (në 

zgjatje) gjatë namazit. Kështu ka qenë adeti i Pejgamberit 

salAllahu alejhi ue selem zakonisht. 

4.A lejohet të thuhet estagfirullah tri herë para hyrjes në 

namaz? 

Nuk di që ka argument për këtë. Shejkh Albani rahimehullah 

në librin e tij “Forma e Namazit” përmend se para hyrjes në 

namaz nuk thuhet asgjë, por merret tekbiri fillestar dhe hyn 

në namaz. Ajo që ka ardhur në sunetin profetik është që 

“estagfirullah” të thuhet tri herë pas namazit farz (pas 

selamit). Ne themi tri herë estagfirullah pas kryerjes së 

namazit, që Allahu të na falë e mbulojë mangësitë e bëra 

gjatë faljes, ngase patjetër se kemi mangësi, dikush më pak e 



dikush më shumë. Kjo dallon edhe prej namazit në namaz, 

kështu ndodh që në një namaz njeriu është më i 

përqendruar. Ndërsa, të thuhet diçka pas namazit sunet nuk 

ka transmetim nga suneti profetik (ai argument). Pas 

namazit sunet nuk transmetohet se duhet të thuhet diçka 

(përveçse pas namazit të vitrit dhe namazit të duhasë, që janë 

dy dhikre të tjera e të ndryshme).  

5.A lejohet vizita e kishës për qejf (si monument fetar)? 

Kjo nuk lejohet. Besimtari nuk lejohet të shkojë në një vend 

ku i bëhet shirk Allahut përveç nëse është i detyruar, si rasti 

kur dikush është duke e ndjekur dhe i rrezikohet jeta, nuk 

prish punë të strehohet në kishë. Mirëpo, të shkohet për 

vizitë për qejf, kjo nuk lejohet ngase aty i bëhet shirk Allahut. 

Besimtari i cili e madhëron Allahun me zemër nuk ka 

mundësi të hyjë diku ku i bëhet shirk Allahut. Nëse hyn, kjo 

tregon se ai ende nuk e ka kuptuar teuhidin (njësimin e 

Allahut në adhurim), pra ose e ka të mangët ose nuk ka fare 

teuhid. Kur teuhidi vendoset në zemër, besimtari e urren e 

nuk e do shirkun. Nuk ka mundësi të hyjë aty ku i bëhet 

shirk Allahut, ku ka idhujtari. Ndërsa, sa i përket hyrjes së 

jobesimtarëve në xhamia, kjo lejohet veç nëse është e 

nevojshme, si rasti: t'iu bëhet thirrje në Islam, duke qenë afër 

Islamit, të shohin muslimanët. Por, të hyjnë për qejf kjo nuk 

është mirë. 

6.A e bën imami nijetin ndryshe nga xhemati për 

namaz? 

Jo, nuk ka nijet tjetër për imamin kur prinë në namaz. Nijeti 

bëhet me zemër, jo me gojë. Kur disa falen pas imamit 



thonë: "Iu drejtova këtij imami!" A do të thotë kjo se edhe 

imami duhet ta bëjë nijet të jetë imam i këtij xhemati? Kjo 

është e gjitha prej bidateve, nuk ka argument në fenë e 

Allahut. As xhemati e as imami nuk e bëjnë nijetin me gojë 

(me fjalë). Në momentin që imami del te mihrabi për të prirë 

në namaz, veçse e ka bërë nijetin për të qenë imam i 

xhematit, e nuk ka nevojë të veprojë asgjë tjetër. Njashtu dhe 

xhemati në momentin që i drejtojnë safat, veçse e kanë bërë 

nijetin të falen pas atij imami. Ky është nijeti, ai është në 

zemër, e nuk veprohet diçka tjetër. 

7.A lejohet për femrën dalja në publik me orë  në dorë? 

Ora zakonisht vihet në pjesën mbi nyje, e cila është obligim 

të mbulohet. Në këtë formë nuk lejohet të mbahet. Nuk 

është mirë as shfaqja e orës mbi rrobë (nëse praktikohet), 

sepse ajo është diçka zbukuruese (zbukurim). Disa dijetarë 

thonë se ora e arit nuk lejohet për meshkuj, sepse llogaritet 

sikurse unaza e arit. Pra, ora përveç që është një mjet i 

nevojshëm i cili e tregon kohën, po ashtu është lloj 

zbukurimi për dorën e njeriut, sikurse unaza. Nuk lejohet të 

jetë e arit. Besimtari (mashkulli) e ka të ndaluar bartjen e arit. 

Prandaj, përderisa është zbukurim, edhe për femrën themi 

se duhet ta mbulojë atë, që të mos llogaritet sikur zbukurim 

(për dorën e saj).  

8.A lejohet kërkimi i bereqetit përmes Pejgamberit 

salAllahu alejhi ue selem? 

Sahabët e kanë pasur të lejuar bërjen teberruk (kërkimi të 

bereqetit përmes trupit të Pejgamberit salAllahu alejhi ue 

selem, si: me lëkurën, flokët, pështymën e tij). Kështu dhe 



kanë vepruar. Kur ai ka marrë abdes, sahabët kanë rënë në 

mosmarrëveshje që kush nga ta të marrë ujin e mbetur prej 

abdesit të tij për të bërë teberruk. Kjo është e veçantë vetëm 

për Pejgamberin. Allahu e ka bërë trupin e tij të 

bereqetshëm, e jo se vetë Pejgamberi salAllahu alejhi ue 

selem ka qenë i bereqetshëm, në kuptimin se ai e jep 

bereqetin. Andaj mes këtyre dy gjërave ka dallim. Disa njerëz 

të cilët e teprojnë në lavdërimin ndaj Pejgamberit mendojne 

se ai e ka dhënë bereqetin. Porse, Allahu e ka dhënë 

bereqetin përmes Pejgamberit të Tij.  

Sahabët edhe pas vdekjes së Pejgamberit kanë mbajtur qimet 

e kokës apo të mjekrës së tij, dhe kanë kërkuar bereqet 

përmes tyre. Ka pasur prej grave të tij që i ka mbajtur në një 

enë dhe kur ka ardhur dikush i sëmurë, ka hedhur ujë në 

enën dhe ia ka dhënë të pijë. Personi me lejen e Allahut është 

shëruar duke u bërë shkak qimja e tij; bereqeti ka vazhduar 

edhe pas vdekjes së tij.  

Mirëpo, qimet që qëndrojnë nëpër disa xhami duke thënë se 

janë qimet e të Dërguarit salAllahu alejhi ue selem, nuk janë 

të tij sepse nuk ka argument se janë të tij. Nëse dihet saktë 

se një qime është vërtetë e tij, nuk ka të keqe të kërkohet 

bereqet përmes saj, por këtë nuk e dimë, andaj dhe nuk 

lejohet ky teberruk. Argument tjetër se ato nuk janë qimet e 

të Dërguarit është se sahabët kur kanë vdekur i kanë marrë 

me vete në varr duke mos ia lënë askujt, dhe kanë shpresuar 

që edhe në ditën e Gjykimit ato t'u bëjnë dobi duke pasur 

një pjesë të trupit të tij me vete.  



Është lejuar teberrku me pjesët që janë ndarë nga trupi i të 

Dërguarit, e jo me pjesë që kanë qenë të ngjitura me trupin 

e tij, si: rroba, apo këpucë, apo shkopi i tij.  

Ata që fërkohen për shtyllat e xhamisë së Pejgamberit 

salAllahu alejhi ue selem në Medine ngaqë i ka prekur ai, kjo 

nuk është vepër e saktë ngase sahabët nuk kanë kërkuar 

bereqet me rrobat e tij apo përmes vendeve ku ka shkelur ai, 

por kanë kërkuar bereqet me pjesët e ndara nga trupi i tij siç 

i përmendëm. Kur Pejgamberi salAllahu alejhi ue selem i ka 

rruar floktë në haxh ka thënë që të shpërndahen ndër njerëz 

dhe kanë kërkuar bereqet përmes tyre.  

Kjo është e veçantë vetëm për Pejgamberin salAllahu alejhi 

ue selem, dhe nuk lejohet të veprohet kështu me njerëz të 

tjerë siç veprojnë disa pasues të tarikateve duke kërkuar 

bereqet përmes shehave të tyre, dhe thonë se lejohet 

teberruku përmes çdo njeriu të devotshëm në analogji me 

Pejgamberin. Sahabët kanë kërkuar bereqet nga Pejgamberi 

salAllahu alejhi ue selem sepse ai ka qenë i devotshëm, andaj 

përmes çdo njeriu që është i devotshëm lejohet teberruku- 

thonë. Kjo nuk është e saktë sepse sahabët nuk kanë vepruar 

kështu as me Ebu Bekrin, as me Umerin radijAllahu 

anhuma, edhe pse dihet se njeriu më i mirë pas të Dërguarit 

është Ebu Bekri. Sikur të ishte kjo gjë e saktë do ta vepronin 

sahabët. 

9.Si ta dimë se na do Allahu? 

Peshorja se a na do Allahu është pasimi i sunetit. Për aq sa 

njeriu e pason sunetin e Muhamedit salAllahu alejhi ue 

selem, aq e do Allahu. Allahu ka përmendur në Kuran: 



“Nëse ju e doni Allahun, atëherë më ndiqni mua...” Ali 

Imran 31. Për këtë arsye, ata që pretendojnë se e duan 

Allahun janë të shumtë, madje ka edhe prej atyre që i 

përkasin feve të tjera përveç Islamit (që e pretendojnë këtë). 

Nuk është çështja kryesore se a e duam Allahun, sepse këtë 

e pretendojnë të gjithë. Edhe idhujtarët (mushrikët) e Mekës 

kanë thënë: "E duam Allahun." Por, çështja kryesore është 

se a të do Allahu ty. Dhe për këtë ka vendosur një peshore, 

që është pasimi i sunetit. Jo pasues i sunetit vetëm një mjekër 

e pantallona, siç është keqkuptuar, por pasues i sunetit në të 

gjitha aspektet, s: në akide (besim), në adhurime, moral etj. 

Sa më shumë që njeriu ta pasojë sunetin në të gjitha aspektet, 

aq më shumë e do Allahu. Sa më pak që e pason, edhe 

Dashuria e Allahut është më e paktë.  

Shumë njerëz të cilët e kanë tepruar sa i përket bërjes së të 

tjerëve bidatxhi, mendojnë se i gjithë pasimi i sunetit është 

këtu, të folurit për njerëz dhe paralajmërimi ndaj tyre. E kur 

shikon në sjelljet e tyre sheh se nuk i kanë aspak megtsb 

sunet. Ndoshta dhe kanë sjellje më të keqe sesa 

jopraktikuesit. Kur i pyet pse kështu, thonë: "Me rëndësi 

është mosrënia në bidat, e për mëkate s'ka gjë, ngase bidati 

është më i rrezikshëm sesa mëkati." Ky është keqkuptim i 

fesë. Pejgamberi salAllahu alejhi ue selem ka thënë: "Jam 

dërguar te njerëzit për t'i përsosur moralet e mira." Ky është 

qëllimi pse është dërguar ai, pra moralet e mira në akide, në 

raport me Allahun, moralet e mira në adhurime dhe me 

njerëzit. Të gjitha këto i përfshin feja e Pejgamberit 

salAllahu alejhi ue selem. Andaj kjo (që bëjnë këta njerëz) 

është në njëfarë mënyre garantim i vetvetes se do të jenë në 

xhenet sepse janë pasues të sunetit që flasin për bidatxhi apo 



për njerëz, e nga ana tjetër bëjnë mëkate, tradhtojnë, 

mashtrojnë etj. 

10.Jam falur me pastërti në rroba, a duhet ta përsëris 

namazin? 

Dijetarët në këtë rast përmendin se nuk është e nevojshme 

përsëritja e namazit. Pra, nëse njeriu pasi e kryen namazin 

sheh se ka pasur papastërti në rroba, ose në trup, ose në 

vendin ku është falë, nuk e përsëritë namazin. Për këtë kemi 

hadith. Pejgamberi salAllahu aljehi ue selem ka qenë duke u 

falur me sahabët dhe i ka zbathur këpucët. Edhe sahabët e 

kanë bërë të njëjtën gjë. Pasi përfundimit të namazit i ka 

pyetur: "Pse vepruat kështu?" I thanë: "Të pamë ty duke 

vepruar kështu, vepruam edhe ne." Kjo njëherësh tregon se 

sa shumë sahabët janë përpjekur në pasimin e sunetit, në çdo 

detaj. Atëherë Pejgamberi salAllahu alejhi ue selem u thotë: 

"Më erdhi Xhibrili e më tha se në këpucët e mia ka papastërti 

dhe se t’i heq ato." Nga kjo tregohet se nëse njeriu hyn në 

namaz dhe nuk e di se në rroba ka papastërti dhe pasi e kryen 

e sheh atë, atëherë namazi nuk ka nevojë të përsëritet, sepse 

këtu Pejgamberi salAllahu alejhi ue selem nuk e ka nisur 

edhe një herë namazin nga fillimi, pjesën e namazit që e ka 

falur me papastërti në këpucë e ka llogaritur të saktë. Po 

ashtu, njëjtë është çështja dhe kur njeriu e di se ka papastërti 

në rroba dhe thotë se para se të hyjë në namaz do ta pastrojë, 

porse harron ta bëjë këtë, e pastaj kur është duke u falur i 

kujtohet, pra edhe në këtë rast nuk ka nevojë ta përsërisë 

namazin.  

Nëse papastërtia është në një rrobë të cilën personi ka 

mundësi ta heqë gjatë namazit, pasi i kujtohet duke qenë në 



namaz se ka papastërti në të, atëherë e largon dhe nuk ka 

nevojë ta ndërpresë namazin, siç ka vepruar Pejgamberi 

salAllahu alejhi ue selem me largimin e këpucëve, apo nëse 

është në çorapë, apo në setër, i largon dhe vazhdon namazin. 

Ndërsa, nëse është rrobë (si: pizhamet), të cilën nëse e heqë 

zbulohet aureti (pjesët e ndaluara i shihen), sepse kur të 

zbulohet aureti prishet namazi, atëherë në këtë rast e 

ndërpret namazin, e pastron rrobën ose e ndërron dhe fillon 

namazin rishtas (nga fillimi). 

*Aureti i mashkullit është pjesa në mes të kërthizës dhe 

gjurit. Ndërsa, femra para meshkujve të huaj e gjitha është 

auret përveç duarve (deri në nyje) dhe fytyrës, ndërsa para 

mahremëve dhe grave i lejohet të zbulojë pjesët e abdesit. 

11. A është e vërtetë se Pejgamberi salAllahu alejhi ue 

selem ka marrë për grua një 9 vjeçare? 

Po, kjo është e vërtetë. Ajo ka qenë Aisha radijAllahu anha, 

gruaja e tij, vajza e Ebu Bekrit radijAllahu anhu. Mirëpo, pse 

njerëzit e shohin si të madhe këtë çështje, sidomos kohëve 

të fundit? Për arsye se ata ngjarjet e asaj kohe i gjykojnë me 

rrethanat e kësaj kohe. Në këtë kohë kanë vendosur ligje nga 

vetja, se njeriu llogaritet i rritur mbi moshën 18 vjeçare. Kjo 

së pari në Islam nuk është e pranueshme. Njeriu llogaritet i 

rritur kur hyn në moshën madhore (në përgjithësi zakonisht 

në moshën 12 a 13), femrat hynë më herët e meshkujt pak 

më vonë. Kur të hyn në moshën madhore (pubertet) për të 

vlejnë të gjitha obligimet dhe ndalesat. Tashmë lapsi shkruan 

për të. Pejgamberi salAllahu alejhi ue selem ka thënë se lapsi 

është ngritur për tre persona (nuk shkruan), në mesin e tyre 

përmend fëmijën derisa të hyjë në moshën madhore. 



Në atë kohë, por edhe sot, në vendet e nxehta, sidomos në 

ato arabe, vajzat hyn herët në moshën madhore, në moshën 

9 vjeçare veçse konsiderohen të rritura. Mirëpo në atë kohë 

njerëzit kanë qenë më të pjekur dhe kur dikush ka hyr në 

moshën madhore ka qenë në gjendje të marrë të gjitha 

përgjegjësitë mbi vete. Edhe vajzat kanë qenë në gjendje të 

marrin në përgjegjësi të gjitha obligimet familjare. Nuk ka 

qenë problem për Aishen martesa në atë moshë. Ajo ka hyr 

në moshën madhore në moshën 9 vjeçare dhe i ka kryer të 

gjitha obligimet si grua ndaj Pejgamberit salAllahu alejhi ue 

selem. Për ta vërtetuar këtë më shumë, është fakti se para se 

Pejgamberi salAllahu alejhi ue selem ta kërkojë atë për 

martesë, e ka kërkuar një person tjetër. Kjo tregon se në atë 

kohë kjo gjë ka qenë normale dhe nuk ka pasur problem, 

mirëpo njerëzit me mentalitetin e sotshëm i gjykojnë 

rrethanat e asaj kohe. Duhet të zbresin në tokën e asaj kohe 

dhe të gjykojnë me syrin siç i kanë parë gjërat njerëzit e po 

asaj kohe. Për këtë arsye në të kaluarën kurrë nuk ka 

ndodhur që dikush ta akuzojë Pejgamberin salAllahu alejhi 

ue selem për këtë gjë, as mushrikët (idhujtarët) e Mekës nuk 

kanë thënë: "Ja çfarë ka bërë, e ka marr për grua një nëntë 

vjeçe!" Kjo sepse ajo në moshën 9 vjeçare ka hyr në moshën 

madhore dhe është konsideruar grua.  As në mesjetë, kur ka 

qenë kryqëzata, lufta e madhe mes jobesimtarëve e 

muslimanëve, nuk kanë thënë e as nuk kanë akuzuar se 

Pejgamberi i juaj ka vepruar kështu. E as më vonë, derisa ka 

ardhur koha e tashme moderne, ku njeriu si i pjekur 

llogaritet mbi moshën 18, e nën këtë moshë llogaritet i 

mitur. Por në Islam nuk është kështu, në fenë tonë si të hyjë 

personi në moshën madhore është i pjekur dhe nuk është 

më i mitur. Ata kanë qëllim shtyrjen e martesave e në anën 



tjetër shtimin e imoralitetit. Në moshën madhore njeriu ka 

epshin më të lartë. E nëse në atë kohë nuk martohen është 

rrezik të bëjnë imoralitet. Kështu dhe është duke ndodhur. 

Madje ajo që nuk e dimë është shumë më e madhe sesa ajo 

që e dimë se çfarë veprojnë të rinjtë e asaj moshe. Pastaj dhe 

ua kanë lënë mundësinë e përzierjes së dy gjinive duke pasur 

kontakte mes vete. Shejkh Uthejmini rahimehullah përmend 

se kur zjarri (epshi) i të riut bëhet bashkë me zjarrin e të resë, 

vështirë është ruajtja. Kjo akuzë ndaj Islamit nuk ka 

ekzistuar kurrë. Para 60-70 vitesh në Britaninë e madhe ka 

qenë e lejuar të martohet një dymbëdhjetë vjeçare. Kjo sepse 

rrethanat kanë qenë ndryshe nga kjo kohë, po ashtu dhe 

njerëzit janë pjekur më herët. Andaj muslimani nuk duhet ta 

ndiejë veten keq kur dëgjon këto akuza ngase ky veprim 

(martesa që në moshën madhore) është brenda të lejuarës, 

edhe islamikisht, por është edhe brenda njerëzores. 

Pejgamberi salAllahu alejhi ue selem kurrë nuk ka vepruar 

diçka që është jashtë njerëzores. Kjo është prej akuzave më 

të mëdha që i bëhet atij prej joesbimtarëve dhe muslimanëve 

me besim të dobët. Por, realisht kjo nuk është akuzë sepse 

sikur të ishte, atëherë të parët që do ta përmendnin do të 

kishin qenë mushrikët e Mekës.  

E nëse kthehemi te tekstet fetare shohim se vetë Allahu e ka 

përzgjedhur Aishen për bashkëshorte të Muhamedit 

salAllahu alejhi ue selem të cilit i ka ardhur Xhibrili në ëndërr 

dhe ia ka treguar fytyrën e saj dhe i ka thënë se atë do ta ketë 

për grua. Martesa e tij me Aishen ka ardhur prej Allahut, me 

shpallje prej Tij. 



Dobitë e kësaj martese: ajo ka qenë e re dhe kështu ka pasur 

memorie te freskët. Andaj dhe prej transmetuesve më të 

mëdhenj të haditheve është Aisha. Ajo sidomos ka 

transmetuar hadithe në lidhje me jetën bashkëshortore se 

çfarë ka ndodhur brenda shtëpisë, për të cilat secili prej nesh 

është i nevojshëm. Ajo s'ka lënë gjë pa transmetuar në këtë 

pikë. Një pjesë e mirë e fesë është transmetuar prej saj. 

Dobia për umetin ka qenë e madhe nga kjo martesë.  

Shtojcë: Dijetarët (sidomos nga medhhebi hanefi) 

përmendin se nëse femra hyn në moshën madhore porse 

nuk është në gjendje të martohet, duke mos e përballuar, as 

fizikisht e as psiqikisht, atëherë nuk bën ta martojnë. 

12.A është rrizku (furnizimi) i caktuar? 

Çdo gjë është e caktuar. Edhe ai që e ha rrizkun hallall, edhe 

ai që e ha rrizkun haram, kjo është e caktuar. Por ai që bën 

haram (duke e ngrënë rrizkun haram), nuk ka mundësi ta 

justifikojë këtë mëkat të tij duke thënë se kjo ka qenë caktim. 

Allahu e ka lënë njeriun të lirë të veprojë, të lirë të zgjedhë 

mes së mirës dhe së keqes, nuk e ka imponuar. Kur ndodh 

një gjë, ajo dihet se ka qenë e caktuar, mirëpo ai (personi) e 

ka zgjedhur ta veprojë atë. Allahu ka caktuar të ndodhë 

ngase e ka ditur se ai do ta zgjedhë atë gjë, e jo se ia ka 

imponuar.  

Për çdo caktim Allahu ka caktuar shkaqet. Në këtë botë çdo 

gjë është shkak-pasojë. Allahu e ka bërë ligj këtë. Përveç kur 

është një mrekulli prej Allahut atëherë ndodh pa shkak, 

ashtu siç e ka krijuar Isën alejhi ue selem pa babë. Ne nuk e 

dimë se çfarë ka caktuar Allahu për ne në të ardhmen. Andaj 



ne duhet të punojmë, t'i veprojmë shkaqet të cilat na sjellin 

të mira dhe të largohemi prej shkaqeve që na sjellin të këqija 

e dëme. Pejgamberi salAllahu alejhi ue selem ka thënë: 

"Tregohu i kujdesshëm për ato gjëra që të bëjnë dobi dhe 

kërko ndihmën prej Allahut." Njeriu është urdhëruar t'i 

ndërmarrë shkaqet që sjellin dobi dhe njëkohësisht të dijë se 

nëse Allahu nuk e ndihmon, shkaqet nuk e japin efektin, dhe 

duhet kërkuar ndihmën e Allahut. "Dhe mos u trego i 

paaftë", mos u trego dembel duke thënë "po mbështetem në 

Allahun dhe më vjen rrizku vetë". Jo. Allahu të ka urdhëruar 

të veprosh shkaqet. Edhe rrizku i ka shkaqet e tij, si: duhet 

punuar për ta fituar. (Një shembull i përafërm për ta kuptuar 

më mirë çështjen) Rrizk është edhe fëmija- ne zakonisht kur 

themi rrizk na shkon mendja vetëm te pasuria- dhe për të 

bërë fëmijë kërkohet martesa. Allahu e ka bërë martesën 

(burrë-grua) si shkak që njerëzit të bëjnë fëmijë. Njashtu dhe 

për të të ardhur rrizku duhet punuar, ai nuk vjen vetë, kështu 

e ka caktuar Allahu. Një person i fuqishëm ka qenë duke e 

lutur Allahun që t'i japë rrizk dhe Umeri radijAllahu anhu 

kur e ka parë i ka thënë: "Ngrihu puno!" Kur do Allahu, 

rrizku të vjen edhe duke iu lutur. Mirëpo, ai e ka bërë ligj që 

për ta fituar rrizkun njeriu duhet të dalë të punojë.  

Është keqkuptim i të mbështeturit në Allahun të mendosh 

se mjafton mbështetja tek Ai dhe kështu të mos i veprosh 

shkaqet fare. Kjo është akuzë ndaj fesë dhe ndaj mendjes së 

shëndoshë. Asnjëra prej tyre nuk e pranon këtë, se mund të 

arrish diçka pa i ndërmarrë shkaqet e saj. Allahu ka caktuar 

që për të arritur diçka duhet të veprohen shkaqet. Edhe në 

xhenet nuk mund të hysh pa shkaqe. Është e vërtetë se 

njeriu nuk e meriton xhenetin me veprat e tij, mirëpo pa 



vepra nuk hyn në xhenet. Shkak për të hyrë në xhenet janë 

veprat, e pastaj për shkak të këtyre veprave Allahu e hedh 

Mëshirën e Tij mbi vepruesin e tyre dhe e fut në xhenet. Pa 

vepra nuk ka xhenet. Andaj çdo gjë e ka shkakun.  

Ajo që është me rëndësi, është mos mbështetja në shkaqe, 

kjo është e ndaluar. Por duhet të veprosh shkaqet dhe të 

mbështetesh në Allahun. Ka raste kur shkaqet nuk e japin 

efektin (rezultatin) e tyre, p.sh.: e pi ilaçin por nuk kalon 

sëmundja apo dhimbja, kjo për dy arsye: ose ilaçi është i 

gabuar ose Allahu nuk po do që ilaçi të japë efektin e tij, por 

do të të sprovojë ende me atë sëmundje; apo rasti tjetër: një 

person punon e lodhet më shumë, ndërsa tjetri punon e 

lodhet më pak, porse ky i dyti fiton më shumë rrizk, kështu 

Allahu ka caktuar që shkaqet që i merr personi i parë të mos 

japin shumë efekt, ndërsa shkaqet që i merr i dyti të japin 

efekt më të madh. Krejt kjo është në Dorën e Allahut. 

Kryesore është ta dish se patjetër duhet të veprohen shkaqet 

(së bashku me mbështetjen në Allahun). Edhe lutja është 

prej shkaqeve, krahas verimit të shkaqeve bën edhe lutje tek 

Allahu, mirëpo jo vetëm të bëhet lutje e të braktisen shkaqet. 

 

13.A lejohet të thuhet "melaqe" kur fëmijës i shkon keq 

ushqimi? 

Është  vërtetë se tek ne përdoret fjala "melaqe" (apo melaqet 

me ty) në këtë rast, sidomos nga gratë. Nëse bëhet si lloj lutje 

apo mbështetje tek engjëjt (melaqet) kjo nuk lejohet. Njeriu 

duhet t'i mbështetet vetëm Allahut të Lartësuar. Ka prej 

engjëjve që Allahu i ka caktuar ta ruajnë besimtarin, mirëpo 



e ruajnë me urdhrin e Allahut (sipas një komentimi të ajetit), 

siç ka ardhur në ajet: “Njeriu ka përcjellës (engjëj), para tij 

dhe pas tij, që e mbikëqyrin atë me urdhrin e Allahut.” Rad 

11. Selefi ka shpjeguar se kur vjen kaderi i Allahut që ka për 

ta goditur patjetër besimtarin, atëherë engjëjt largohen (nuk 

e ruajnë), sepse Allahu ka caktuar që të ndodhë ajo sprovë a 

fatkeqësi ndaj tij.  

Andaj këtyre shprehjeve duhet t'u iket sepse më e pakta e 

tyre është se ato përmbajnë kuptime të dyshimta. Fjalës 

"melaqe” apo "melaqet me ty" duhet t'i iket sepse besimtari 

duhet ta kërkojë ndihmën vetëm prej Allahut, jo prej 

krijesave. Nëse bëhet me këtë mendim e bindje (se i 

mbështetet engjëjve dhe u kërkon ndihmë) është një lloj 

shirku. Kjo nuk lejohet. Prej formave të shirkut që e kanë 

vepruar mushrikët e Mekës është lidhja e tyre me engjëjt, 

duke iu lutur, duke i marr si ndërmjetës mes tyre dhe Allahut 

në lutje e dëshira, ngase kanë besuar se engjëjt janë bijat e 

Allahut. I kanë quajtur kështu sepse kanë menduar se i 

takojnë gjinisë femërore, e përderisa janë bijat e Allahut, 

sipas tyre, atëherë kanë pozitë tek Ai, andaj kanë thënë se na 

lejohet t'i marrim si ndërmjetës. Kështu ka lozur shejtani me 

ta dhe i ka nxitur të veprojnë shirk. Mushrikët e Mekës nuk 

kanë adhuruar vetëm idhuj. 

14.A ka argument që kur t’i falim namazet sunet të 

ndërrojmë vend? 

Njeriu falet aty ku është. Nuk ka argument për lëvizjen në 

një vend tjetër. Nuk lejohet të ndërrohet vend me besimin 

se kur falet në një tjetër vend, atëherë ai vend (tokë) do të 

dëshmojë për këtë. Përderisa këto gjëra janë gajb (të fshehta) 



për ne, nuk lejohet të veprohet me këtë besim. Disa dhe e 

kanë këtë besim, kështu falin dy rekate diku, dy të tjera diku 

tjetër, që të dëshmojë secila pjesë e tokës për ta në Ditën e 

Gjykimit. Është e vërtetë se toka dhe krijesat dëshmojnë për 

adhurimet që i ka bërë besimtari. Ka prej selefit të kenë 

thënë: "Shtoni dëshmitarët (përmendeni Allahun kah të 

shkoni)!" Pema afër së cilës e ke përmendur Allahun, do të 

dëshmojë për ty. Po ashtu toka, uji apo ndonjë krijesë tjetër. 

Andaj ata kanë thënë: Shtoni dëshmitarët. Mirëpo, 

veçanërisht kjo zhvendosje prej një vendi në një tjetër, për 

këtë nuk ka argument. Ka ardhur në një hadith se 

Pejgamberi salAllahu alejhi ue selem ka thënë se ai që e fal 

namazin farz, mos ta falë namazin sunet në të njëjtin vend, 

derisa të flasë diçka apo ta ndërrojë vendin. D.m.th. nuk bën 

që menjëherë pas selamit të ngritët ta falë sunetin po në atë 

vend, ose duhet ndërruar vend ose të flasë diçka. E pas 

selamit zakonisht flasin njerëzit, thonë estagfirullah 

estagfirullah estagfirullah, Allahumme entes Selamu we... 

(deri në fund që është dhikri pas namazit farz), andaj nuk ka 

problem që pastaj të falet në të njëjtin vend. Nëse dikush 

nuk e thotë këtë dhe ngritët menjëherë ta falë namazin 

sunet, atëherë nuk bën ta falë në të njëjtin vend. Në këtë rast 

duhet të ndërrojë vend, për atë që ka ardhur në këtë hadith, 

e jo në kuptimin se toka do të dëshmojë. 

15.A lejohet bërja e gostisë për synetinë e djalit? 

Nëse në këtë aheng apo gosti ka ndalesa, si: përzierje mes dy 

gjinive, muzikë, alkool etj., atëherë është e ndaluar dhe nuk 

lejohet të merret pjesë aty. Edhe organizimi është i ndaluar, 

por edhe përgjigja ndaj ftesës. Por, a lejohet në origjinë bërja 



aheng me rastin e synetisë, për këtë ka mospajtime mes 

dijetarëve. Disa e kanë lejuar e disa e kanë ndaluar. Ata që e 

kanë ndaluar thonë se ky veprim nuk është transmetuar nga 

Pejgamberi salAllahu alejhi ue selem dhe shokët e tij, dhe 

kjo është e vërtetë. Nuk lejohet që të kremtohet synetia apo 

të bëhet aheng në kuptimin se kjo gjë është prej fesë, apo se 

ka diçka të transmetuar nga Pejgamberi salAllahu alejhi ue 

selem, ngase asgjë nuk është transmetuar në këtë aspekt.  

Mirëpo, disa dijetarë thonë se nëse dikush dëshiron si shenjë 

falënderimi ndaj Allahut që ia ka mundësuar ta bëjë synet 

djalin, të mbledhë të afërtit e t'ua bëjë një darkë a drekë, kjo 

nuk prish punë. Ky ka shpërblim për këtë nijet. Dhënia 

ushqim ka shpërblim tek Allahu. Andaj thonë se në këtë 

aspekt lejohet, porse jo në kuptimin se është sunet apo se ka 

bazë në fenë e Allahut. Nëse gostia veprohet me atë nijet (që 

u cek), atëherë nuk prish punë (të veprohet). E nuk lejohet 

assesi të organizohet duke pasur harame e ndalesa aty.   

16.A lejohet të mbahen gjërat e një lidhjeje të kaluar 

jashtë parimeve islame? 

Fotot apo bisedat e bëra, duhet të fshihen të gjitha. Nuk 

lejohet të mbahen sepse prej kushteve të pendimit është 

largimi tërësisht nga mëkati. Nëse njeriu është penduar 

sinqerisht tek Allahu, atëherë duhet të largojë e shlyejë gjërat 

e së kaluarës që kanë të bëjë me atë mëkat. Nëse dikush ka 

pasur një lidhje duke mbetur fotot apo bisedat etj., atëherë 

ato duhet të fshihen, të mos mbahen. Kjo është shenjë e 

pendimit të sinqertë. Nëse vazhdon t'i mbash kjo tregon se 

ai mëkat ende ka gjurmët e tij në zemrën tënde, andaj duhet 

sa më parë të fshihen. Arsyeja tjetër është se nëse i lë të 



ekzistojnë ende tek ti, atëherë ka mundësi të ndikojnë të 

ardhmen tek ti dhe t'i kthehesh përsëri atij mëkati.  

Kur pendohesh nga një mëkat, ai duhet të largohet tërësisht 

nga jeta jote, po ashtu dhe shkaqet e gjërat që ndërlidhen me 

atë mëkat. Ka mundësi që në të ardhmen në një moment të 

dobët tëndin, duke qenë në kontakt me ato gjëra, të të 

ndikojnë dhe të kthehesh përsëri në atë mëkat. 

Sa i përket rrobave apo dhuratave të shkëmbyera, duhet të 

largohen edhe ato, duke mos mbetur asgjë prej asaj lidhje të 

ndaluar të së kaluarës, pra i dhuron te dikush tjetër. 

17.A ka mëkat muslimani nëse ia mundëson një 

jomuslimani të veprojë një mëkat? 

Sipas mendimit më të saktë të dijetarëve, ka mëkat. Kjo 

çështje lidhet me atë se a janë jobesimtarët të urdhëruar t'i 

kryejnë obligimet apo jo. Mendimi më i saktë i dijetarëve 

është se jobesimtarët përveç që do të dënohen për mohimin 

në Ditën e Gjykimit, gjithashtu do të dënohen edhe për 

moskryerjen e obligimeve me të cilat i ka obliguar Allahu, 

për moskryerjen e urdhrave të Tij dhe për shkeljen e 

ndalesave. Për këtë ka argumente të shumta. Kemi ajetin: 

“Çfarë ju ka sjellë në Sekar?” Përgjigja e parë që do ta thonë 

është: “Ata do të përgjigjen: “Nuk ishim nga ata që falnin 

namaz...” Mudethir 42-43. Dhe vazhdojnë ajetet më tej. 

Andaj, në këtë kuptim, nuk lejohet që t'i mundësohet 

jobesimtarit të veprojë mëkate. Këtu hyn çështja e hapjes së 

restorantit në Ramazan në vendet joislame. Dikush thotë: 

“Unë e hapi ngase këta janë jobesimtarë dhe nuk e kanë 

obligim agjërimin, ngase prej kushteve të pranimit të 



agjërimit është të qenit musliman, andaj nuk kam mëkat që 

u ofroj ushqim." Mendimi më i sajtë i dijetarëve është se ka 

mëkat, ngase edhe pse prej kushteve të pranimit të adhurimit 

është të qenit musliman, jobesimtarët do të japin llogari e 

përgjegjësi për moskryerjen e këtij adhurimi (agjërimin e 

Ramazanit). 

18.A lejohet lutja tek varri i dikujt që ajo të pranohet tek 

Allahu? 

Ky veprim është bidat, është gjë e ndaluar (haram), por nuk 

është shirk i madh. Ky veprim është rrugë që çon në shirk. 

Andaj Pejgamberi salAllahu alejhi ue selem i ka mallkuar ata 

njerëz që ndërtojnë faltore mbi varre, ose ka ndaluar faljen 

te varret apo në drejtim të varrit, sepse këto rrugë dërgojnë 

në shirk (në veprimin e shirkut). Ai ka thënë se njerëzit më 

të këqij tek Allahu janë ata të cilët ndërtojnë faltore mbi 

varre, pra ndërtojnë objekte që njerëzit të shkojnë të luten 

aty. Nëse njeriu shkon te një varr dhe thotë: "Po lutem te 

varri, mirëpo nuk po i lutem varrit e as të vdekurit aty, por 

po i lutem Allahut ngase lutja te ky varr është më e pranuar", 

ky nuk ka bërë shirk të madh, por ka vepruar diçka të 

ndaluar të cilën Pejgamberi salAllahu alejhi ue selem e ka 

ndaluar me fjalë, tekstualisht, si dhe ka ardhur me diçka të 

re (bidat) në fe sepse këtë gjë nuk e ka vepruar as Pejgamberi 

salAllahu alejhi ue selem, as shokët e tij e as ata që e ndoqën 

rrugën e tyre. Është rrugë që çon në shirk, andaj është e 

ndaluar. Nëse njeriu e lut personin e varrosur aty, kjo është 

shirk, sepse lutja është adhurim që duhet t'i kushtohet vetëm 

Allahut. Nëse i thotë të vdekurit: “O ti filan, lute Allahun 

për mua”, kjo është shirk. Pejgamberi salAllahu alejhi ue 



selem ka thënë: "Lutja është adhurim." Andaj lutja duhet t'i 

drejtohet vetëm Allahut. Disa të tjerë therin kurban për të 

vdekurit e thonë: “Po e theri këtë kurban që dëshirën e lutjen 

time, i vdekuri t'ia përcjellë Allahut”. Pra, ata afrohen tek i 

vdekuri me një adhurim, kjo është shirk. Disa zotohen në 

emër të të vdekurit e thonë: "Për hir tëndin do të agjëroj kaq 

ditë apo do të falem namaz nate", edhe kjo është shirk ngase 

zotimi është adhurim. 

19.A duhet respektuar prindërit e gruas? 

Pejgamberi salAllahu alejhi ue selem ka thënë se nuk është 

prej nesh ai që nuk i respekton të vjetrit. E sidomos kur i 

vjetëri ka lidhje familjare me të. Pra besimtari e ka obligim 

ta respektojë. Nëse nuk e bën këtë, bën mëkat. Çdo hadith 

ku thuhet "Nuk është prej nesh....", dije se ajo vepër (që 

përmendet) është prej mëkateve të mëdha, ngase Pejgamberi 

salAllahu alejhi ue selem po distancohet prej atij personi, 

“nuk është prej nesh (nuk është në rrugën time)”- thotë. 

Andaj është prej mëkateve të mëdha. Në këtë rast burri e ka 

për obligim t'i respektojë prindërit e gruas, ngase respektimi 

i më të vjetërve është obligim në Islam. 

20.A e dëmton foshnjën nëse agjëron shtatzëna? 

Nëse është rrezik jeta e fëmijës apo dëmtimi i tij, atëherë nuk 

lejohet të agjërojë shtatzëna. Për këtë duhet konsultuar me 

mjekun. Nëse ai e vërteton se nuk bën të agjërojë sepse është 

rrezik jeta fëmijës apo dëmtohet shëndeti i nënës, atëherë 

nuk bën të agjërojë, as farz e as nafile. Nëse agjëron dhe 

mund ta dëmtojë kjo, atëherë ka mundësi që bën gjynah, i 

shkruhet ai gjynah, ngaqë nuk ka qenë e kujdesshme dhe nuk 



i ka vepruar shkaqet. Nuk mjafton të thuhet në këtë rast "po 

mbështetem në Allahun", por duhet të veprohen shkaqet. 

Njeriu kur nuk i ndërmerr shkaqet bën gjynah (me këtë). 

Prej mbështetjes në Allahun është edhe veprimi i shkaqeve. 

 

 

 

 

 


